
起軒輗爲左都御史總理南京粮儲石亨旣死　上每念

其廉正不易得故復召用

五月靖遠伯王驥卒年八十三贈侯謚忠毅

八月虜酋孛來大舉入寇自大同威遠西擁衆南行邊將

高陽伯李文按兵不敢當其鋒已而虜衆直抵雁門關代

朔忻州一帶四散掠搶炮火徹于京師人民驚疑棄家走

避擁入京城勢莫能止李賢言于　上曰京師宜出軍于

紫荆倒馬二關駐劄非欲與之對敵一則安撫人民二則

使彼知懼不敢深入久停會兵部奏欲遣將統京軍赴大

同殺賊　上曰緩不及事徒勞人馬駐關之說可行於是

遣都督顏彪領兵赴紫荆關馮宗領兵赴倒馬闕然此虜

旣有所獲見我軍不動去而復來遂復勑二關之軍赴雁

門人民恃以不恐旣而虜亦引去○南京刑部尙書耿九

疇卒　上聞之曰可惜此老以左都御史蕭維禎代之謚

曰清惠

　〈鄭曉曰公孝友純至居喪秉禮平生無他嗜好公退焚香讀書而已交游不泛請謁不至其門雖權貴亦敬憚〉

　〈不敢犯論是非確然不肯詭隨好善嫉邪別白太過以故與衆不合累遭讒用子裕亦爲名臣〉

十月　上御西苑開將臣騎射令三營管操侯伯都督都

指揮指揮皆騎射以三箭爲率　上親按籍記中否賜鈔

有差旣而試御馬監勇士亦如之罪黜其畏避不趨事者

--

自是將士知所奮勵○命僉都御史韓雍廵撫大同陛辭

召至文華殿賜鈔　上諭之曰善爲朝廷守北門

　〈雍精捍濶達多智畧時出已意經畫防守城堡部署將校糾去奸蠧訓練士伍逾年戎政大修虜不近塞其在〉

　〈都察院時錦衣指揮劉敬因石亨連坐有謂敬曾邀亨至值房同飯欲坐朋黨雍曰律之本意謂交結朋黨紊〉

　〈亂國政者今敬與亨交而非亂政況亨得志時誰不蠅聚其門若以一飯卽坐此罪則曾赴宴會者何以罪之〉

　〈衆以爲然敬得從輕坐〉

禮部左侍郎掌欽天監事湯序有罪下獄降爲太常寺少

卿仍掌監事閏十一月十六日早見月食欽天監失於推

算不行救護　上召李賢曰月食人所共見欽天監乃先

於推算如此因言湯序掌監事凡有災異必隱蔽不衰配

見天文有變必曲爲解說甚至書中所載不祥字語多自

改削而進惟遇天文喜事却詳說以進且朝廷正欲知災

異以見上天垂戒庶知修省而序乃隱蔽如此豈臣下盡

忠之道乎于是下序獄降職○召廵撫南直𨽾右副都御

史崔恭爲吏部右侍郎

　〈按菽園雜記天順中南直𨽾清理軍伍御史郭觀持法頗刻崑山縣有一人誣首至逮二十四人充軍者欲訴〉

　〈𡨚於廵撫崔公或云廵撫與御史各領勑書行事訢之無益或云在京刑部都察院獄情必大理寺評允無礙〉

　〈方敢決斷御史在外行事傍若無人刑獄苟有𡨚抑仲理平反非廵撫而誰訴之崔公果爲平反二十四人皆〉

　〈復爲民時又有提督學校歐御史者考校多不公被黜者訴于公公一一親試之與選者檄送人學其後多顯〉

　〈名者〉

